
BADAN Perhubungan Umno Selangor semalam menyerahkan 11 nama Ahli Dewan 
Undangan Negeri (Adun), termasuk 10 yang menjadi ketua bahagian, sebagai 
calon Menteri Besar Selangor, kepada Datuk Seri Dr Mahathir Mohamad. 
Sehingga kelmarin, nama Timbalan Pengerusi Badan Perhubungan Umno negeri, 
Tan Sri Muhammad Muhd Taib, dan Timbalan Menteri Kewangan, Datuk Dr Shafie 
Salleh, turut disebut-sebut akan dikemukakan untuk pertimbangan Perdana 
Menteri. Namun, langkah terbaru itu dengan sendirinya menamatkan teka-teki 
terhadap kemungkinan pilihan raya kecil perlu diadakan bagi mengisi 
kekosongan berkenaan sebagaimana ketika Datuk Seri Abu Hassan Omar 
mengambil alih kepemimpinan negeri tiga tahun lalu. 
  Peletakan jawatan Menteri Besar, meskipun jarang berlaku, bukanlah 
sesuatu yang terlalu asing di negara ini. Seiring dengan itu, pelantikan 
penggantinya juga tidak harus menjadi proses yang terlalu merumitkan. 
Pilihan raya kecil, sekalipun ada kalanya perlu bagi membuka laluan kepada 
tokoh tertentu untuk mengisi kekosongan yang berlaku, mempunyai kerenah 
dan masalahnya sendiri. Bukanlah sangat soal sama ada calon parti 
pemerintah berupaya memenanginya atau tidak, sebaliknya akan ada halangan 
tertentu yang perlu diatasi. Suruhanjaya Pilihan Raya (SPR) harus 
diberikan masa untuk bersiap sedia, begitu juga jentera pilihan raya yang 
memerlukan waktu dan biaya tertentu untuk digerakkan sepenuhnya. Ini saja 
seharusnya memadai untuk ia dielakkan pada ketika Selangor, negeri yang 
menjadi pusat ekonomi dan industri yang penting, wajar mendapat Menteri 
Besar yang baru secepat mungkin, tambahan pula sambutan Hari Kebangsaan 
hujung bulan ini akan berlangsung di Shah Alam. 
  Kita percaya daripada nama-nama yang dikemukakan oleh Badan Perhubungan 
Umno Selangor memang ada yang layak untuk memimpin kerajaan negeri. 
Perdana Menteri berhak melantik sesiapapun dan pertimbangan utama haruslah 
keupayaan untuk meneruskan agenda pentadbiran negeri yang sekarang sedang 
pesat membangun. Selangor mencapai kadar pertumbuhan sebanyak 13.8 peratus 
bagi suku tahun pertama 2000. Sebarang keputusan yang diumumkan nanti 
hendaklah disokong sambil Menteri Besar yang baru diberi sepenuh sokongan 
dalam usaha-usahanya meneruskan pembangunan Selangor demi manfaat rakyat. 

